MINUTI

KAMRA TAD-DEPUTATI

IT-TLETTAX-IL PARLAMENT

KUMITAT PERMANENTI DWAR IL-KONTIJIET PUBBLIĊI

LAQGĦA NRU 82

L-Erbgħa, 14 t’April, 2021.

Il‑Kumitat Permanenti dwar il‑Kontijiet Pubbliċi ltaqa' fil‑Parlament, il‑Belt Valletta, fis-2:06 p.m. 

L-Onor. Beppe Fenech Adami, President tal-Kumitat, ippreseda.

PREŻENTI

[bookmark: _GoBack]L-Onor. Karol Aquilina; l-Onor. Clayton Bartolo, Ministru għat-Turiżmu u l-Protezzjoni tal-Konsumatur; l-Onor. Glenn Bedingfield; l-Onor. Ian Castaldi Paris; l-Onor. Ryan Callus (sostitut tal-Onor. Chris Said); u l-Onor. Stefan Zrinzo Azzopardi, Segretarju Parlamentari għall-Fondi Ewropej fl-Uffiċċju tal-Prim Ministru(sostitut tal-Onor. Alex Muscat, Segretarju Parlamentari għaċ-Ċittadinanza u l-Komunitajiet);  kienu preżenti.

TALBA

L-Iskrivana qalet it-talba.

MINUTI 

Il-Minuti tal-Laqgħa Nru 81, li saret fl-24 ta’ Marzu 2021, ġew konfermati.

KORRISPONDENZA

Il-Kumitat qabel li l-korrispondenza li ssemmiet fil-laqgħa preċedenti i.e. Dok. 173, Dok. 174, Dok. 175, u Dok. 176, kellha tittella’ fuq il-website tal-Parlament.
[bookmark: _Hlk66089420]
KONTINWAZZJONI TAL-EŻAMI TAR-RAPPORT TAL-AWDITUR GENERALI INTITOLAT “AN INVESTIGATION OF MATTERS RELATING TO THE CONTRACTS AWARDED TO ELECTROGAS MALTA LTD. BY ENEMALTA CORPORATION” (Dok. 154 u 154a).

Il-Kumitat irriżuma mill-24 ta’ Marzu 2021 id-diskussjoni dwar dan ir-rapport.

PERMESS LILL‑MEDIA

Il‑membri tal-media, li kienu preżenti, ingħataw permess sabiex jieħdu filmati u ritratti tal-ewwel ftit minuti tat-testimonjanza tax-xhud.  

Fis-2:08 p.m. is-Sur Brian Tonna, akkumpanjat mill-Avukat Stephen Tonna Lowell bħala l-assistent legali tiegħu, daħal fil-Kamra tal-Kumitat.
 
L-Avukat Stephen Tonna Lowell qal li hu ta parir lill-klijent tiegħu sabiex ma jirrispondix għad-domandi li jistgħu jsirulu mill-Membri tal-Kumitat, u sabiex jeżerċita d-dritt tas-silenzju.  Dan kien qed jagħmlu għar-raġuni li hu kien qed jiġi nvestigat fuq il-kwestjoni li għamel ir-rapport tiegħu l-Awditur Ġenerali, u għax minn domandi li saru f’inkjesti maġisterjali sar jaf li kien qed jiġi nvestigat dwar reati relatati mas-suġġett li qed jiddiskuti l-Kumitat.

Iċ-Chairman qal li f’sentenza mogħtija fit-13 ta’ Lulju 2020, il-Qorti tal-Appell iddeċidiet li xhud ma jista’ qatt jiġi mġiegħel iwieġeb mistoqsija fl-eventwalità li b’dik il-mistoqsija jista’ jinkrimina ruħu, f’każ ta’ xhud li fil-konfront tiegħu hemm proċeduri kriminali li l-meritu tagħhom ikun dak li jkun qed jiġi diskuss mill-Kumitat.  Huwa kompla jgħid li l-Kumitat ma kienx konxju li fil-konfront tas-Sur Tonna kien hemm pendenti proċeduri kriminali dwar reati konnessjoni mal-kwestjoni ta’ ElectroGas, u allura dak li ddeċidiet il-Qorti Kostituzzjonali, u ċioè li xhud jista’ jagħżel li ma jixhedx għax hemm proċeduri kriminali kontra tiegħu sub judice, ma japplikax għal dan il-każ. 

Għaldaqstant is-Sur Brian Tonna ngħata l-ġurament u bdew isirulu l-mistoqsijiet mill-Membri tal-Kumitat.

Wara li saru diversi domandi li għalihom ix-xhud qal li kien qed jagħżel li ma jweġibx, iċ-Chairman qal li in vista ta’ dan, għalkemm kien għad hemm Membri tal-Kumitat li xtaqu jagħmlu aktar domandi, hu kien qed jipproponi li l-materja tiġi riferita lill-Ispeaker ħalli jkun jista’ jiggwida lill-Kumitat, anke invista tas-sentenzi li ngħataw mill-qrati Maltin, dwar x’inhuma l-mistoqsijiet li x-xhud jista’ jagħżel li jwieġeb u dawk li jista’ jagħżel li ma jweġibx. 

Il-Membri tan-naħa tal-Gvern iddikjaraw li l-ewwel kienu se jaraw x’kien se jgħid l-Ispeaker fir-ruling tiegħu, imbagħad jagħmlu d-domandi tagħhom fi stadju ulterjuri.

Id-diskussjoni dwar dan ir-rapport kienet interrotta u baqgħet aġġornata.

Fit-3:12 p.m. iċ-Chairman aġġorna l-Kumitat għal data li kellha tiġi kkomunikata aktar tard.

